
Transkript sa konferencije za
medije  međunarodnih
organizacija
OHR, Oleg Milišić
 

OHR

Visoki  predstavnik  pruža  podršku  instituciji  ombudsmena  na
državnom nivou

Visoki  predstavnik,Christian  Schwarz-Schilling  naglasio  je
činjenicu  da  se  budućnost  BiH  može  zasnivati  jedino  na
poštivanju  ljudskih  prava.  On  je  ovo  izjavio  na  sastanku
održanom jučer u prostorijama OHR-a sa ombudsmenima Federacije
Verom Jovanović, Brankom Raguž i Esadom Muhibićem.

Visoki predstavnik je podvukao da je novi Zakon o ombudsmenima
već na snazi, i rekao je da mu je drago da je zakon koji je
usvojio Parlament BiH u skladu sa preporukama dobijenim od
Venecijanske komisije.

Zakon  sadrži  odredbe  za  tranziciju  Ureda  ombudsmena  na
entitetskom nivou na instituciju na državnom nivou do 31.
decembra  2006.  godine.  Visoki  predstavnik  je  naglasio  da
“imenovanja  u  ovu  instituciju  moraju  biti  apsolutno
nezavisna”. Visoki predstavnik je rekao da je spreman pružiti
podršku  procesu  pripreme  početnog  okvira  za  buduće
funkcioniranje institucije ombudsmena na državnom nivou. 

Razgovori na sastanku odnosili su se generalno na pitanje
poštivanja ljudskih prava u BiH; kako se to može unaprijediti
i kako osigurati da se preporuke koje daje Ured ombudsmena
implementiraju na svim nivoima vlasti. Izraženo je slaganje
oko činjenice da je potrebna jača svijest o ulozi ombudsmena,

kao elementa jačanja demokracije u BiH. “Bosni i Hercegovini
su potrebne efikasne strukture vlasti i civilni sektor koji će
pratiti njihov rad”, rekao je visoki predstavnik.

 

Visoki predstavnik će zasaditi drvo u Aleji ambasadora

Visoki  predstavnik  Christian  Schwarz-Schilling  će  danas  u
jedan sat zasaditi drvo u Aleji ambasadora. Nakon toga će dati
kratku izjavu novinarima. Novinari koji su zainteresirani za
ovaj događaj treba da kontaktiraju Ured za odnose sa javnošću
Općine Stari grad za dodatne informacije.

 

Zakon o obligacijama BiH u 2006. godini

Prvi zamjenik visokog predstavnika Larry Butler pozvat će bh.
organe  vlasti  da  što  prije  preduzmu  potrebne  korake  na
donošenju Zakona o obligacijama BiH. Ambasador Butler će biti
jedan  od  govornika  na  sutrašnjoj  ceremoniji  obilježavanja
treće  godišnjice  postojanja  Ekonomske  regionalne  razvojne
agencije Sarajevo (SERDA). Ambasador Butler će naglasiti da
sve  manje  kamatne  stope,  porast   investicija  i  jedna  od
najstabilnijih valuta u Jugoistočnoj Evropi znače da je u BiH
konačno došlo do  pozitivnog ekonomski zamaha.  Pored toga,
novi sistem PDV-a se već isplaćuje u smislu povećanih javnih
prihoda  i  bolje  regulacije  komercijalnog  sektora.  Međutim,
zastarjeli i neusklađeni komercijalni zakoni i dalje su glavna
prepreka  za  širenje  poslovanja  i  otvaranje  novih  radnih
mjesta. 

“Ogroman korak naprijed u rješavanju ovoga pitanja bit će
donošenje novog Zakona o obligacijama na nivou BiH koji će
zamijeniti  zbrku  od  zakona  koji  su  nastali  iz  starog
jugoslovenskog Zakona o obligacijama iz 1978. godine, a koji
je bio proizvod vremena prije pojave interneta i globalne
ekonomije”,  naglasit  će  ambasador  Butler.  On  će  pozvati



regionalne razvojne agencije da lobiraju za donošenje novog
zakona prije kraja 2006. godine.

Novinar:

Hoće li OHR izdati neko saopćenje poslije sadnje drveta.

Oleg Milišić, OHR:

Neće biti izdato saopćenje nakon tog događaja.


